গণপ্রজাতন্ত্রী বাংলাদেশ সরকার
তথ্য অধিদফতর
বাংলাদেশ সচিবালয়
ঢাকা।
সংবাদ গতিধারা
ঢাকা, রোববার ১৩ সেপ্টেম্বর ২০১৫, ২৯ ভাদ্র ১৪২২
আজকের দৈনিক পত্রিকাগুলো নিম্নলিখিত বিষয়গুলোকে প্রাধান্য দিয়ে খবর ছেপেছে :
১।
শিশুদের সমৃদ্ধ ভবিষ্যৎ নির্মাণে কাজ করছে সরকার : প্রধানমন্ত্রী
২।
পবিত্র মক্কায় কাবা শরীফে দুর্ঘটনায় মৃতের সংখ্যা বেড়ে ১০৭ : রাষ্ট্রপতি ও প্রধানমন্ত্রীর শোক

- বাংলাদেশিদের জন্য হটলাইন চালু  
৩।
ভ্যাট দেবে কর্তৃপক্ষ সতর্ক হতে হবে শিক্ষার্থীদের : অর্থমন্ত্রী
৪।
পলিস্টার সূতার কাঁচামাল উৎপাদন আমদানি নির্ভরতা কমাবে : শিল্পমন্ত্রী
৫।
মেডিকেলে ভর্তিচ্ছুকে মাদকমুক্ত ও অধূমপায়ী হতে হবে : স্বাস্থ্যমন্ত্রী
৬।
ঈদের আগে ও পরে তিনদিন মহাসড়কে ভারি যান চলাচল বন্ধ থাকবে 

: সড়ক পরিবহণ ও সেতুমন্ত্রী 
৭।
কর্মকর্তা-কর্মচারীদের ছুটি বাতিল, ঈদে ১০ দিন স্পেশাল ট্রেন : রেলপথ মন্ত্রী
৮।
বিচার বিভাগের ওপর চুল পরিমাণ হস্তক্ষেপও বরদাশত করবেন না 

: বিচারকদের উদ্দেশে প্রধান বিচারপতি 
৯।
আইনজীবী সহকারীদের পেশাগত স্বীকৃতি দিতে আইন পাস হবে 

: সহকারী সমিতির মহাসম্মেলনে আইনমন্ত্রী
১০।
সন্ত্রাসবাদ দমনে বাংলাদেশের ভূমিকার প্রশংসা : যুক্তরাষ্ট্র-বাংলাদেশ নিরাপত্তা সংলাপ
১১।
রাজধানীতে ১০ শিশু উদ্ধার : চারজন আটক
চলমান পাতা/২
=০২=
১।
শিশুদের সমৃদ্ধ ভবিষ্যৎ নির্মাণে কাজ করছে সরকার : প্রধানমন্ত্রী

প্রধানমন্ত্রী ও আওয়ামী লীগ সভানেত্রী শেখ হাসিনা বলেছেন, দেশ ও জনগণের কল্যাণ ও উন্নয়নের লক্ষ্যে বর্তমান সরকার রাষ্ট্র পরিচালনা করছে। জাতির পিতা বঙ্গবন্ধু শেখ মুজিবুর রহমানের স্বপ্ন বাস্তবায়নের মাধ্যমে বাংলাদেশ এখন বিশ্বসভায় মাথা উঁচু করে এগিয়ে যাচ্ছে। ডিজিটাল বাংলাদেশ এখন স্বপ্ন নয়, বাস্তবতা। গতকাল ১২ সেপ্টেম্বর শনিবার গণভবনে বঙ্গবন্ধুর ৯৫তম জন্মবার্ষিকী উপলক্ষে শিশু-কিশোরদের মাঝে চিত্রাঙ্কন প্রতিযোগিতার পুরস্কার বিতরণী অনুষ্ঠানে প্রধানমন্ত্রী এসব কথা বলেন। সূত্র-ইত্তেফাক (পৃ.১,ক.৬), প্রথম আলো (পৃ.২,ক.২), জনকণ্ঠ (পৃ.১,ক.২), ডেইলি সান (পৃ.১,ক.১), নিউজ টুডে (শেষ পৃ.,ক.২)।
২।
পবিত্র মক্কায় কাবা শরীফে দুর্ঘটনায় মৃতের সংখ্যা বেড়ে ১০৭ : রাষ্ট্রপতি ও প্রধানমন্ত্রীর শোক

- বাংলাদেশিদের জন্য হটলাইন চালু  

সৌদি আরবের পবিত্র মক্কা নগরে কাবা শরীফ প্রাঙ্গণে গত ১১ সেপ্টেম্বর শুক্রবারের ক্রেন ভেঙে পড়ার ঘটনায় মৃতের সংখ্যা বেড়ে ১০৭-এ দাঁড়িয়েছে। আহত হয়েছেন ২৩৮ জন। মসজিদুল হারামের খাদেমের উপদেষ্টা যুবরাজ খালেদ আল-ফয়সাল এ ঘটনায় তদন্তের নির্দেশ দিয়েছেন। এদিকে, রাষ্ট্রপতি মো. আবদুল হামিদ ও প্রধানমন্ত্রী শেখ হাসিনা ক্রেন ভেঙে পড়ে প্রাণহানির ঘটনায় গভীর দুঃখ ও শোক প্রকাশ করেছেন। সূত্র-ইনকিলাব (পৃ.১,ক.৫), প্রথম আলো (পৃ.১,ক.৫), ইত্তেফাক (শেষ পৃ.,ক.৮), ডেইলি স্টার (পৃ.১,ক.৬), ডেইলি সান (পৃ.১,ক.২)।

পবিত্র মসজিদুল হারামে ক্রেন দুর্ঘটনায় আহত ৪০ বাংলাদেশির সবাই সুস্থ আছেন। সৌদি আরবের মক্কায় ক্রেন ছিঁড়ে হতাহতের ঘটনার পর বাংলাদেশি হজ পালনেচ্ছু ও প্রবাসী শ্রমিকদের জন্য হটলাইন চালু করেছে দেশটিতে বাংলাদেশের হজ অফিস ও বাংলাদেশ মিশন। সূত্র-যায়যায়দিন (পৃ.১,ক.৫), জনকণ্ঠ (পৃ.১,ক.২, ডেইলি সান (শেষ পৃ.,ক.১), নিউ এজ (পৃ.১,ক.৮)।
৩।
ভ্যাট দেবে কর্তৃপক্ষ সতর্ক হতে হবে শিক্ষার্থীদের : অর্থমন্ত্রী

অর্থমন্ত্রী আবুল মাল আবদুল মুহিত বলেছেন, বেসরকারি বিশ্ববিদ্যালয়ের একজন শিক্ষার্থী প্রতিদিন গড়ে এক হাজার টাকা খরচ করেন। এর মধ্যে তার বই-খাতা, যাতায়াত প্রভৃতি রয়েছে। সেখানে সাড়ে ৭ শতাংশ হারে এক হাজার টাকায় ৭৫ টাকা খুব বেশি কিছু নয়। গতকাল ১২ সেপ্টেম্বর শনিবার বাংলা একাডেমি মিলনায়তনে এক অনুষ্ঠানে তিনি এ কথা বলেন। ‘শিক্ষাক্ষেত্রে অধিক বিনিয়োগ টেকসই উন্নয়ন নিশ্চিত করতে পারে’ শীর্ষক ওই বিতর্ক প্রতিযোগিতার পুরস্কার বিতরণী অনুষ্ঠান আয়োজন করে ডিবেট ফর ডেমোক্রেসি। সূত্র-ইত্তেফাক (পৃ.১,ক.৫), প্রথম আলো (পৃ.১,ক.১), নিউ নেশন (পৃ.১,ক.১), নিউজ টুডে (পৃ.১,ক.৫)।
৪।
পলিস্টার সূতার কাঁচামাল উৎপাদন আমদানি নির্ভরতা কমাবে : শিল্পমন্ত্রী

শিল্পমন্ত্রী আমির হোসেন আমু বলেছেন, দেশের আমদানি নির্ভরতা কমাতে সরকার কাজ করছে। তিনি বলেন, দেশে বর্তমানে গার্মেন্টসের ব্যাকওয়ার্ড লিংকেজ হিসেবে পলিস্টার স্ট্যাপল ফাইবার (পিএসএফ) শতভাগ আমদানি করতে হচ্ছে। তবে এ আমদানি নির্ভরতা কমাতে দেশে প্রথমবারের মত পলিস্টার সূতা তৈরির কাঁচামাল উৎপাদনের কারখানা স্থাপন করতে যাচ্ছে দেশবন্ধু গ্রুপ। এটি দেশের স্পিনিং শিল্পখাতের জন্য একটি সুখবর। গতকাল ১২ সেপ্টেম্বর শনিবার রাজধানীর একটি হোটেলে ‘দেশবন্ধু গ্রুপ’ আয়োজিত যুক্তরাষ্ট্রের প্রতিষ্ঠান কেইমটেক্সের সঙ্গে চুক্তি স্বাক্ষর অনুষ্ঠানে প্রধান অতিথির বক্তব্যে শিল্পমন্ত্রী এসব কথা বলেন। সূত্র-ইত্তেফাক (পৃ.১৮,ক.৭), ইনকিলাব (শেষ পৃ.,ক.২), প্রথম আলো (পৃ.১৩,ক.৪), ডেইলি সান বিজনেস (পৃ.১,ক.১), নিউজ টুডে (পৃ.৩,ক.২)।
৫।
মেডিকেলে ভর্তিচ্ছুকে মাদকমুক্ত ও অধূমপায়ী হতে হবে : স্বাস্থ্যমন্ত্রী

স্বাস্থ্যমন্ত্রী মোহাম্মদ নাসিম বলেছেন, আগামী শিক্ষাবর্ষে মেডিকেল কলেজে ভর্তির যোগ্যতার মাপকাঠি শুধু মেধা নয়, ভর্তিচ্ছু শিক্ষার্থীকে মাদকমুক্ত ও অধূমপায়ী হতে হবে। নতুবা কোনো শিক্ষার্থী মেডিকেল কলেজে ভর্তির যোগ্য বিবেচিত হবেন না। একজন সুস্থ ও সুস্বাস্থ্যের অধিকারী চিকিৎসকই জাতিকে নিশ্চিত সেবা দিতে পারে উল্লেখ করে মাদকমুক্ত শিক্ষা প্রতিষ্ঠান গড়ে তোলার ওপরও তিনি গুরুত্বারোপ করেন। তবে চলতি শিক্ষাবর্ষ থেকে নয়, আগামী বছর এ নিয়ম প্রযোজ্য হবে। স্বাস্থ্যমন্ত্রী গতকাল ১২ সেপ্টেম্বর শনিবার সিরাজগঞ্জের কাজীপুরে স্বর্ণ কিশোরী নেটওয়ার্ক আয়োজিত কিশোরী সমাবেশ এবং সিরাজগঞ্জে সবুজ কানন স্কুল অ্যান্ড কলেজে শিক্ষার্থীদের সংবর্ধনা অনুষ্ঠানে প্রধান অতিথির বক্তব্যে এসব কথা বলেন। সূত্র-জনকণ্ঠ (শেষ পৃ.,ক.৬), ইত্তেফাক (শেষ পৃ.,ক.৫)।
৬।
ঈদের আগে ও পরে তিনদিন মহাসড়কে ভারি যান চলাচল বন্ধ থাকবে 

: সড়ক পরিবহণ ও সেতুমন্ত্রী 

সড়ক পরিবহণ ও সেতুমন্ত্রী ওবায়দুল কাদের বলেছেন, সকল মহাসড়ক যানজটমুক্ত রাখতে ঈদের আগের ও পরের তিনদিন ভারি যানবাহন চলাচল বন্ধ থাকবে। তবে পচনশীল পণ্যবাহী যানবাহন চলাচল করতে পারবে। সেতুমন্ত্রী গতকাল ১২ সেপ্টেম্বর শনিবার ঢাকা-চট্টগ্রাম মহাসড়কের দাউদকান্দিতে ফোর লেনের শহীদনগর ও জিংলাতলী সেতু দুটির উদ্বোধনকালে সাংবাদিকদের এসব কথা বলেন। সূত্র-জনকণ্ঠ (শেষ পৃ.,ক.৮), ইত্তেফাক (পৃ.১,ক.৮), যুগান্তর (শেষ পৃ.,ক.২), নিউজ টুডে (পৃ.১,ক.৮), ইন্ডিপেনডেন্ট (শেষ পৃ.,ক.১)।
৭।
কর্মকর্তা-কর্মচারীদের ছুটি বাতিল, ঈদে ১০ দিন স্পেশাল ট্রেন : রেলপথ মন্ত্রী

রেলপথ মন্ত্রী মুজিবুল হক বলেছেন, আসন্ন ঈদ-উল-আযহা উপলক্ষে যাত্রীদের সেবা নিশ্চিত করতে রেলের সকল কর্মকর্তা-কর্মচারীর ছুটি বাতিল করা হয়েছে। আগামী ১৫ সেপ্টেম্বর থেকে রেলের অগ্রিম টিকেট দেওয়া শুরু হবে। যাত্রীদের চাপ সামলাতে ঈদের তিন দিন আগে ও পরে সাত দিন সকল রুটে স্পেশাল ট্রেন চালু থাকবে। ঈদে টিকেট কালোবাজারি, মলম পার্টিসহ অপরাধীদের প্রতিরোধে কঠোর পদক্ষেপ নেওয়া হয়েছে। গতকাল ১২ সেপ্টেম্বর শনিবার  চৌদ্দগ্রামের মিয়াবাজার ডিগ্রী কলেজের নবীনবরণ অনুষ্ঠানে প্রধান অতিথির বক্তব্যে রেলপথ মন্ত্রী এসব কথা বলেন। সূত্র-জনকণ্ঠ (শেষ পৃ.,ক.১), সংবাদ (পৃ.১,ক.৮)।
৮।
বিচার বিভাগের ওপর চুল পরিমাণ হস্তক্ষেপও বরদাশত করবেন না 

: বিচারকদের উদ্দেশে প্রধান বিচারপতি 

প্রধান বিচারপতি সুরেন্দ্র কুমার সিনহা বলেছেন, বিচার বিভাগ সম্পূর্ণ স্বাধীন। সারা বাংলাদেশে আমার বিচারকেরা বিচার করতে চুল পরিমাণ হস্তক্ষেপ বরদাশত করবে না। তিনি বলেন, সুপ্রিম কোর্টের অনুমোদন ছাড়া বিচারকদের কোনো পদোন্নতি ও বদলির আদেশ হয় না। আমি প্রধান বিচারপতির দায়িত্ব নেওয়ার পর কোনো বিচারকের পদোন্নতি ও বদলি সুপ্রিম কোর্টের অনুমোদন ছাড়া হয়নি। গতকাল ১২ সেপ্টেম্বর শনিবার ঢাকা মহানগর দায়রা জজ আদালতের জগন্নাথ-সোহেল স্মৃতি মিলনায়তনে ‘জাস্টিস সেক্টর কো-অর্ডিনেশন : চেইঞ্জেস অ্যান্ড অপরচুনিটিজ’ শীর্ষক সেমিনারে প্রধান অতিথির বক্তব্যে প্রধান বিচারপতি এসব কথা বলেন। সূত্র-ইত্তেফাক (পৃ.১,ক.৫), যুগান্তর (শেষ পৃ.,ক.৩), সংবাদ (পৃ.১,ক.৫), ডেইলি স্টার (শেষ পৃ.,ক.৮), ইন্ডিপেনডেন্ট (পৃ.১,ক.৮)।
৯।
আইনজীবী সহকারীদের পেশাগত স্বীকৃতি দিতে আইন পাস হবে 

: সহকারী সমিতির মহাসম্মেলনে আইনমন্ত্রী

আইনজীবী সহকারীদের পেশাগত স্বীকৃতি প্রদানে শিগগিরই আইন পাস করা হবে বলে জানিয়েছেন আইন, বিচার ও সংসদ বিষয়ক মন্ত্রী অ্যাডভোকেট আনিসুল হক। গতকাল ১২ সেপ্টেম্বর শনিবার সুপ্রীমকোর্ট প্রাঙ্গণে বাংলাদেশ আইনজীবী সহকারী সমিতির চতুর্থ মহাসম্মেলনে প্রধান অতিথির বক্তব্যে তিনি এ কথা জানান। তিনি বলেন, আলাপ-আলোচনা করে পার্লামেন্টে যেন দ্রুত এই আইন প্রণয়ন হয় সেই পদক্ষেপ নেওয়া হবে। আইনজীবী সহকারীদের স্বীকৃতি দেওয়া হলে আদালতে অনিয়ম দূর করা সহজ হবে বলে মন্তব্য করেন আইনমন্ত্রী। সূত্র-জনকণ্ঠ (শেষ পৃ.,ক.১), ইনকিলাব (পৃ.১,ক.৫), ডেইলি সান (পৃ.১,ক.১), নিউজ টুডে (পৃ.৩,ক.৬)।
১০।
সন্ত্রাসবাদ দমনে বাংলাদেশের ভূমিকার প্রশংসা : যুক্তরাষ্ট্র-বাংলাদেশ নিরাপত্তা সংলাপ

ওয়াশিংটনে গত ১১ সেপ্টেম্বর শুক্রবার অনুষ্ঠিত নিরাপত্তা প্রশ্নে যুক্তরাষ্ট্র ও বাংলাদেশ চতুর্থ বার্ষিক সংলাপে উগ্রবাদ ও সন্ত্রাসবাদ দমনে বাংলাদেশের ভূমিকা প্রশংসিত হয়েছে। মার্কিন পররাষ্ট্র দপ্তরের এক কর্মকর্তা সংবাদ মাধ্যমকে বলেছেন, সশস্ত্র উগ্রবাদ রোধ ও দমনে বাংলাদেশের জনগণের আকাক্সক্ষার সঙ্গে মার্কিন যুক্তরাষ্ট্র সহমত পোষণ করে। মার্কিন সরকারের আমন্ত্রণে অনুষ্ঠিত এই সংলাপে বাংলাদেশ দলের নেতৃত্ব দেন পররাষ্ট্র মন্ত্রণালয়ের সচিব (দ্বিপক্ষীয়) মিজানুর রহমান। অন্যদিকে মার্কিন দলের নেতৃত্বে ছিলেন মুখ্য উপসহকারী পররাষ্ট্রমন্ত্রী টড চ্যাপম্যান। তাঁকে সহযোগিতা করেন বাংলাদেশে নিযুক্ত মার্কিন রাষ্ট্রদূত মার্শা বার্নিকাট। সূত্র-প্রথম আলো (শেষ পৃ.,ক.৫), সমকাল (পৃ.১৯,ক.৭), ডেইলি স্টার (শেষ পৃ.,ক.৫), ইন্ডিপেনডেন্ট (শেষ পৃ.,ক.১)।
১১।
রাজধানীতে ১০ শিশু উদ্ধার : চারজন আটক

রাজধানীর বনশ্রীর একটি বাসা থেকে ১০ শিশুকে উদ্ধার করেছে পুলিশ। যাদের বয়স ১০-১৩ বছরের মধ্যে। গতকাল ১২ সেপ্টেম্বর শনিবার বনশ্রীর ‘সি’ ব্লকের ১০ নম্বর রোডের সি/৭ নম্বর বাড়ির ৬ষ্ঠ তলায় অভিযান চালানো হয়। এ ঘটনার সঙ্গে জড়িত থাকার অভিযোগে আরিফুর রহমান, হাসিবুল হাসান, ফিরোজ আলম ও জাকিয়া সুলতানা নামে চারজনকে আটক করা হয়েছে। সূত্র-সংবাদ (পৃ.১, ক.১), ইত্তেফাক (পৃ.১,ক.৬), যুগান্তর (পৃ.১,ক.২), ডেইলি সান (পৃ.১,ক.৫), ইন্ডিপেনডেন্ট (পৃ.১,ক.৬)।
সম্পাদকীয়
ক.
প্রথম আলো, ইত্তেফাক, সংবাদ, ইনকিলাব, সমকাল, যুগান্তর, যায়যায়দিন,  নিউ নেশন, ডেইলি অবজারভার : সৌদি আরবের পবিত্র মক্কা নগরে মসজিদুল হারামে ক্রেন দুর্ঘটনায় শতাধিক মানুষ নিহত হওয়ায় শোক প্রকাশ ও দুই শতাধিক আহতদের মধ্যে ৪০ জন বাংলাদেশি নাগরিক থাকার কথা উল্লেখ করে নিহতদের মধ্যে বাংলাদেশি না থাকায় স্বস্তি প্রকাশ করে আহত ব্যক্তিদের উপযুক্ত চিকিৎসা দেওয়ার প্রত্যাশা ব্যক্ত;

খ.
ইত্তেফাক : কিশোর-তরুণদের মধ্যে আত্মহত্যা ও অপরাধ প্রবণতা বিপজ্জনকভাবে বৃদ্ধি পাওয়ায় উদ্বেগ প্রকাশ করে এ ব্যাপারে সর্বাত্মক সচেতনতার আহ্বান; 

গ.
জনকণ্ঠ : গণপরিবহণের অসহনীয় অবস্থা নিরসনে মালিক-যাত্রী-পরিবহণ শ্রমিক সবপক্ষের স্বার্থের সুরক্ষায় সরকারকে নজর দেওয়ার সুপারিশ;

ঘ.
সংবাদ : ঈদকে সামনে রেখে সড়ক-মহাসড়কের সংস্কারের নামে গোঁজামিল দিয়ে মেরামতের অনিয়ম বন্ধ করে স্থায়ী ও টেকসই সংস্কারের দাবি; 

ঙ.
যুগান্তর : প্রধানমন্ত্রী শেখ হাসিনা কেন্দ্রীয় সরকারের ক্ষমতা হ্রাস করে স্থানীয় সরকারকে শক্তিশালী করার ব্যাপারে যে মত ব্যক্ত করেছেন তার সাথে একাত্মতা প্রকাশ; 

চ.
ডেইলি স্টার : মালয়েশিয়ায় জনসম্পদ রপ্তানিতে গভর্নমেন্ট টু গভর্নমেন্ট (জি টু জি) পদ্ধতিতে তেমন সফলতা না আসায় বিজনেস টু বিজনেস (বি টু বি) পদ্ধতিতে এ বিষয়ে আরও সচেষ্ট হওয়ার সুপারিশ; 

ছ.
ইন্ডিপেনডেন্ট : বুড়িগঙ্গা, তুরাগ, শীতলক্ষ্ম্যা ও বালু নদী পুনরুদ্ধার ও সুরক্ষার নামে বিগত ১৫ বছরে ২০৫ কোটি টাকা ব্যয় হলেও অবস্থার তেমন উন্নতি না হওয়ায় আক্ষেপ প্রকাশ; 

জ.
ডেইলি সান : কোরবানির পশুকে বিভিন্ন অ্যান্টিবায়োটিক, গ্রোথ হরমোন ও স্টেরয়েড দ্বারা মোটাতাজাকরণের খবরে উদ্বেগ প্রকাশ করে সরকারি গণমাধ্যমকে এ ব্যাপারে ব্যাপক জনসচেতনতা  গড়ে তোলার উদ্যোগ নেওয়ার আহ্বান;

ঝ.
নিউজ টুডে : রাজধানী ঢাকাসহ অন্যান্য স্থানে সাধারণ জনগণ ও গরুর হাটে জোরপূর্বক অর্থ আদায় ও চাঁদাবাজির ঘটনা বেড়ে যাওয়ায় আইনশৃঙ্খলা বাহিনীকে টহল জোরদার অব্যাহত রাখার সুপারিশ করে সম্পাদকীয় প্রকাশ করেছে।  
উপ-সম্পাদকীয়

সংবাদ পত্রিকায় প্রকাশিত কলামে উৎপাদন কাঠামো পরিবর্তনে এবং সে লক্ষ্যে মানবসম্পদ তৈরিতে বিনিয়োগ বাড়াতে পারলেই পোশাক শিল্পের বিশ্বব্যাপী শক্ত অবস্থান ধরে রাখা সম্ভব বলে উল্লেখ করা হয়েছে।
নিবন্ধ ও ফিচার

যুগান্তর পত্রিকায় প্রকাশিত ‘রাজনীতিকের চোখে আইনের শাসন’ শিরোনামের নিবন্ধে মো. ফিরোজ মিয়া আইন প্রণেতাসহ সব নাগরিকের ওপর আইন সমানভাবে প্রযোজ্য হলেই আইনের শাসন প্রতিষ্ঠা করা সম্ভব বলে অভিমত প্রকাশ করেছেন।  

